
KALE ZAHARRA 
Kale Zaharra (Rua Vieja) Kale Barria (Rua Nueva) eta Santa Marina 
auzoak jadanik existitzen ziren XV.menderako. Kale Zaharra zen 
hiruretan antzinakoena eta jendetsua ere bai: 1489an 230 familia bizi 
ziren berton.  

XIX.mendera arte hiru auzo moduko izan zituen Kale Zaharrak: San Migel, San Anton eta 
Kalezarra. Baina 1905ean hori amaitu zen; Juan Carlos Alzaa izena jarri zitzaion 
Zazpibideta/Sietevientosetik Kurtzetxorainoko kale luze osoari. Duela berrogei bat urte, 
“Kale Zaharra” herri-izen klasikoa berreskuratu zen.  

 

Dendak, artisauak eta beste 

Hainbeste gizalditan, dozenaka denda, taberna, tailer nahiz lantegi eduki zituen Kale 
Zaharrak. Azken ehun eta piko urteetan egondako batzuen berri dugu Jerardo Elortzak eta 
Xabier Zelaiak Kontsejupetiken ateratako artikuluen bidez. Egungo Kale Zaharrekoak ez 
ezik, alboetako kaleetakoak ere jaso dituzte. Atxikitako dokumentu batean dituzue 
jasota (KALE-ZAHARRA-DENDAK.pdf).  
 
 
Pertsonaia aipagarriak 
Badira Kale Zaharrean bizi izan direnen artean, 
herriko historian nabarmendu ziren zenbait 
pertsona. Guk hiru aukeratu ditugu, zuen 
erreportajean aipatzeko. Dena den, badira 
gehiago ere eta, nahiago izanez gero, hauen 
ordez besteren baten berri eman nahi izanez 
gero, aurrera!  
 
Juan Carlos Alzaa Larrañaga (1821-1896), 
XIX. Mendeko alkaterik ospetsuena; garai 
hartan alkateak urtebeterako aukeratzen ziren 
ia beti. J.C. Alzaa, berriz, bost urtez jarraian 
egon zen postu horretan. Bere alkatetza 
denboran obra asko egin ziren herrian, ur-
horniketa berria eta iturri monumental dotoreak, besteak beste.  
 
Felipe Jausoro Uriarte (1898-1986), euskaltzale porrokatua, euskara irakaslea frankismo 
garaiko urte zailetan. Gerra aurretik, Uribarri auzoko eskolan, gure hizkuntzan irakatsi zuen 
lehenengotakoa izan zen, oztopo asko gaindituz. Gerratean iparraldera ihes eginda, Gurs-
eko esparruan egon zen hainbat hilabetez konfinatuta. Herriko kronikak bidali zituen 
euskaraz gerra aurreko nahiz osteko aldizkarietara.  
 
Felisa Enparantza Galdos (1911-1996), emakume saiatua Oñatiko kontu zaharrak 
jasotzen eta ezagutarazten. Artikuluak argitaratu zituen Oñatiko aldizkarietan, eta 
inguruko irratietan hemengo albisteak zabaldu. Beti euskaraz. Berre mertzeria-dendan 
liburuak eta egunkariak ere saltzen zituen azken aldera.  
 

 


